
Viðvíkjandi uppskotinum til løgtingslóg um havnargjøld v.m.

Kommunusamskipan Føroya (KSF) og Starvsnevnd Føroysku Havna hava fingið uppskot til løgtingslóg um havnargjøld v.m. frá Fiskimálaráðnum til hoyringar. 

Høvuðssjónarmið

Undirritaðu felagsskapir hava sum høvuðssjónarmið at viðmerkja, at lógaruppskotið er ognartøka í stríði við § 73 í grundlógini, og at lógaruppskotið haraftrat er eitt dømi um politiska valdsreingjan (magtfordrejning), har lógaruppskot verður sett fram og grundgivið við heilt øðrum enn veruligu motivunum, og har landið í uppskotinum í stríð við stýrisskipanarlógina og grundlógina roynir at lóggeva seg burtur úr eini rættarósemju við ávísa kommunu –  her Tvøroyrar kommunu. Sí nærri niðanfyri.

Politisk valdsreingjan og dømandi lóg

Uppskotið til løgtingslóg um havnagjøld er sambært almennu viðmerkingunum liður í samtyktini um útreiðslukarm á løgtingsfíggjarlógini fyri 2010 og ólavsøkuuppskotinum. Tað kann ikki annað enn undra, at ein so grundleggjandi broyting á havnaøkinum letst vera motiverað av sparingum á fíggjarlógini. Hetta er tí, at landið kann sjálvsagt ikki spara á fíggjarlógini við at tríva inn í rættindi hjá kommununum uttan endurgjald.

Kortini er veruleikin ein annar enn tann framsetti. Lógaruppskotið er í veruleikanum eitt dømi um politiska valdsreingjan (magtfordrejning) og eina dømandi lóg í stríð við grundlógina og stýrisskipanarlógina. 
Tvøroyrar kommuna hevur í yvir 4 ár ligið í einum stríði og togtogan við Strandfaraskip Landsins (SL) og Landsverk um  havnagjald fyri siglingini hjá Smyrli á Krambatanga inni í Tvøroyrar havn. At enda spurdist kortini onki burtur úr hesi longu togtogan, tí í skrivi 5. mai 2009 gjørdi Vinnumálaráðið, sum nú varðar av SL, sína endaligu niðurstøðu greiða, at landið ikki viðurkendi kravið hjá kommununi uppá havnagjald fyri siglingina hjá Smyrli á Krambatanga. Tvøroyrar kommuna legði síðan 10. juli 2009 málið fyri rættin, har kommunan helt uppá, at SL skuldi viðurkenna rættin hjá kommununi til havnagjald.

Nú eftir at Tvøroyrar kommuna hevur stevnt, verður so lógaruppskot orðað av Fiskimálaráðnum. § 1 í uppskotinum staðfestir verandi støðu, at ein kommuna kann krevja gjald í sambandi við, at 1) skip og bátar koma í havn, 2) liggja í havnini, 3) liggja við bryggju og 4) í sambandi við, at vøra verður upp- ella innskipað. Síðan ásetir § 2, at skip og bátar hjá SL ikki skulu rinda gjald fyri at koma í havn.    

At lógaruppskotið vil avtaka gjaldið fyri at koma í havn kann bara fatast sum at hava til endamáls at avgera rættarósemjuna við Tvøroyrar kommunu. At bara eitt gjald – gjaldið fyri at sigla inn í havnina – millum hesi samanlagt fýra gjøldini verður avtikið, hevur greiða adressu til loysn av ósemjuni við Tvøroyri. Bara á Tvøroyri er tann faktiski veruleiki til staðar, sum lógaruppskotið fyriheldur seg til, at landið eigur bryggjuna, men hevur tørv á at nýta siglingarveitina gjøgnum kommunalu havnina. Um lógaruppskotið er ætlað sum sparing og ikki hevur sum ætlan at vera ein dømandi lóg – tvs. lata lóggávuvaldið heldur enn rættin avgera ósemjuna við Tvøroyri – hví verða so ikki onnur gjøld enn havnagjaldið tikin við? Var endamálið sparing, so vildi brúgvagjaldið (fyri at liggja við bryggju) í sær sjálvum givið munandi meira í landskassan enn havnagjaldið – fyri ikki at tala um brúgvagjaldið saman við havnagjaldinum. 

Endamálið er sostatt ikki sparing, men at avgera rættarósemjuna við Tvøroyrar kommunu. Við lóg at avgera eina ítøkiliga rættarósemju er í stríð við §  3 í grundlógini og § 1 í stýrisskipanarlógini, sum gevur lóggávuvaldinum ábyrgdina av at geva lógirnar, og dómstólunum ábyrgdina av at døma eftir teimum. Hesi sjónarmið hevur Innlendismálaráðið longu ført fram í sínum uppriti til Landsstýrisfund, dagfest 18. august 2009, har eisini varð mælt frá leggja uppskotið fram. 
Fiskimálaráðið hevur ikki víst sjónarmiðunum hjá Innlendismálaráðnum aftur í viðmerkingunum til lógaruppskotið. Víst verður til, at lógaruppskotið bara hevur virknað fyri framtíðina. Kjarnin í spurninginum um bannið, sum § 3 í grundlógini (og § 1 í stýrisskipanarlógini) seta móti dømandi lógum – ella singulerum lógum – er tó, at lóggávuvaldið ger tær generellar reglurnar, meðan dómstólarnir taka støðu í ítøkiliga førinum. Hetta er staðfest við sokallaða Tvinddóminum frá 1999. Løgtingið vil kortini við hesum lógaruppskotinum bróta hetta prinsipp og loysa rættarkonfliktina, sum er millum SL og Tvøroyrar kommunu.

Eisini tann veruleiki, at Innlendismálaráðið, sum umsitur havnalóggávuna, varð tikið av ræði í hesum spurningi, sigur nóg mikið um motivini til hetta lógaruppskot. Tá Innlendismálaráðið metti málið vera heft við trupulleikum av stýrisskipanarligum slagi, varð bara gjørt av at flyta málsøkið til Fiskimálaráðið. Fiskimálaráðið sum annars onki hevur við havnalóggávuna at gera, og ongan førleika hevur á hesum øki.

Ognartøka

Eftir § 73 í grundlógini hava bæði føst ogn og onnur rættindi hjá kommunum verju móti, at landið tekur hesi uttan endurgjald. Tá Fiskimálaráðið nú leggur uppskot til lóg fyri Løgtingið um at taka tann rætt av, sum kommunurnar hava til at krevja gjald fyri tað brúk, ið onnur gera av kommunalum ognum – her gjald fyri brúk av havn – so er talan um ognartøku. 

Umframt generelt at vera ognartøka, so vil inntrivið eisini vera ognartøka meira ítøkiliga móti Tórshavnar kommunu. Í løtuni hevur SL eina avtalu við Tórshavnar Havn um skipa- og vørugjøld fyri Smyril og Rituna. Avtalan er undirskrivað 4. februar 2005, og hon hevur eitt ára uppsagnartíð. Samtykkir Løgtingið, at SL ikki longur skal gjalda havnagjald fyri brúk av Tórshavnar havn, so er hetta ikki bara at rokna sum avtalubrot, men eisini eitt inntriv í rættindi eftir sáttmála, og slíkt er ognartøka eftir vanligari fatan av ognartøkurættinum.

Ongin saklig orsøk er til, at ferðamannaskipini hjá landinum skulu vera frítikin fyri havnagjald – og í so fall hví bara havnagjaldið? At kalla í øllum londum, ið vit samanbera okkum við, gjalda eisini almennu ferðamannaskipini havnagjald til  kommunalu havnirnar, uttan so at serlig avtala er gjørd. Røktin av ferðamannaflutninginum verður ikki verri av, at landið røkir sína nátúrligu skyldu móti eigaranum av havnunum og veitir teimum gjald fyri brúk av teirra ognum.

Fiskimálaráðið hevur ikki í lógaruppskotinum svarað kritikkinum móti, at lógaruppskotið er ognartøka, sum Innlendismálaráðið setti fram í áður nevnda uppriti til landsstýrisfund frá 18. august 2009. Fiskimálaráðið sigur í almennu viðmerkingunum, at tað er staðfest í § 56 kommunustýrislógini (tey meina stýrisskipanarlógini), at kommunala sjálvræðið kann avmarkast við løgtingslóg, og at Løgtingið hevur rætt til at regulera gjøldini. Nevnt verður eisini, at rætturin at krevja gjøld  ikki  verður avtikin, men staðfestur í uppskotinum, tó bara ikki fyri SL í mun til havnagjaldið. 
Ongin mótmælir, at kommunal viðurskifti kunnu lógarregulerast, og at landið í ávísan mun kann regulera viðurskiftini á havnaøkinum. Málið snýr seg ikki um rættin hjá landinum til generelt at regulera kommunal viðurskifti kring havnagjøld, men einans tað, at landið ikki við lóg uttan endurgjald kann taka sær rætt til gjaldsfrítt at nýta ogn hjá øðrum, her kommunalu havnunum. Ongin saklig orsøk er til at frítaka bara ein bólk av skipum – sum í Føroyum sum alla aðrastaðni altíð higartil hava goldið – og enntá bara fyri tað eina gjaldið, havnagjaldið. 

Lógaruppskotið um havnagjøld er sostatt ikki bara í stríð við grundlóg og stýrisskipanarlóg við at vera ein singuler lóg. Uppskotið er eisini í stríð við § 73 í grundlógini, tí uppskotið er ognartøka uttan at vera borið fram sum ognartøkulóg, ið veitir endurgjald fyri mista rættin.

Onnur viðurskifti

Umframt at lógaruppskotið er ognartøka og í aðra máta í stríð við grundlóg og stýrisskipanarlóg, so er uppskotið eisini annars sera óheppið politiskt og rættarpolitiskt. 

Í mun til tað politiska er uppskotið enn eitt dømi um, at landið vil valda, meðan kommunurnar skulu gjalda. Landið vil reka SL, men kommunurnar skulu missa sín nátúrliga rætt til gjald fyri at seta sínar ognir til. 

Rættarpolitisk er uppskotið eisini óheppið. Reguleringin av havnagjaldinum eigur sjálvsagt at fara fram í sambandi við eina generella endurskoðan av havnalóggávuni, ið so leingi hevur ligið í órøkt. Slíkt uppskot átti tí at verið borið fram av atlitum til havnaviðurskiftini generelt og ikki í veruleikanum vera motiverað av eini ætlan um at loysa ítøkiliga rættarósemju við ávísa føroyska kommunu – goymt sum ein sparing á fíggjarlógini.

Niðurstøða

Undirritaðu skulu við hesum heita á Fiskimálaráðið um at taka hetta ólógliga og politiskt óhepna lógaruppskot aftur. 

Avrit av hesum hoyringssvari er sent Løgtingsins formansskapi, har heitt verður á Løgtingsformannin og formansskapin um samsvarandi § 57, stk. 1, nr. 1, í Tingskipan Løgtingsins at mæla Løgtinginum til at burturvísa hesum lógaruppskoti fyri at vera í stríði við grundlóg og stýrisskipanarlóg.
Fyri Kommunusamskipan Føroya                            Fyri Starvsnevnd Føroysku Havna

Heðin Mortensen, formaður                                      Kristin Michelsen, formaður

